
Tað er ein løgin støða, sum tjóð­
arflogfelag okkara er komið í, nú 
høvuðspartaeigarin brýtur allar 
siðvenjur og hóttir við at tjóðartaka 
privatiseraða partin av felagnum.

Fyri nøkrum árum síðani varð 
avgjørt at selja tveir triðingar av 
felagnum, fyrst ein og síðani aft­
ur ein. Tann fyrsti triðingurin varð 
seldur, men so hendi ikki meir.

Men landsstýrismaðurin vil 
hava bíligari flogferðaseðlar. Tað 
er kanska ein góður máti til tess at 
fáa fleiri fólk at flúgva, men tá ber 
altso ikki til at skipa felagið sum 
eitt partafelag. Tá eigur landið at 
keypa seldu partabrøvini aftur og 
skipa Atlantsflog sum »Loftferðslu 
Landsins«, sum verður ein lands­

stovnur eins og Strandferðslan, 
har vit umvegis skattin fíggja ferð­
ing. Tá kann landsstýrismaðurin 
so áseta prísin sum hann vil – og er 
lagið heilt gott, so kann hann gera 
tað púra ókeypis at flúgva.

Einki er ógjørligt, heldur ikki í 
politikki. Men hetta tykist kortini 
rættiliga naivt. Tað er eisini ein sera 
óprofessiónell útmelding at koma 
við á einum veljarafundi í Vági – at 
siga, at landsstýrið hevur samtykt 
eina slíka tilgongd. Serliga um tað 
ikki ein gong passar. 

Atlantsflog er eitt børsskrásett 
partafelag, og tað merkir, at tá høv­
uðspartaeigarin kemur við slíkari 
útmelding, so hevur tað beinleiðis 
ávirkan á partabrøvini – og tað er 

ein negativ ávirkan. Landsstýris­
maðurin ávirkar kursin hjá felag­
num tann negativa vegin við at 
siga slíkt.

Hetta vísir, at privatiseringsætl­
anin hjá ABC landsstýrinum eftir 
øllum at døma varð gjørd í óðum 
verkum. Sambandsflokkurin er 
lopin frá hesi ætlan, løgið nokk, ein 
flokkur sum kallar seg liberalan.

Jóannes Eidesgaard tók onkun­
tíð til – kanska í skemti, men tó – at 
tað var ikki fyrr enn Javnaðarflokk­
urin kom til, at tosið um privatiser­
ingar varð til veruleika. So má tað 
eisini verða lagnunnar speisemi, at 
tað verður Sambandsflokkurin sum 
afturkallar privatiseringarnar.

Í øllum førum er her talan um 

bóndafangarí. Landsstýrið hevur 
fingið eitt bíligt og rentufrítt lán 

frá nøkrum privatum íleggjarum. 
Ein útlendingur hevur sett 15 mill­
iónir krónur í felagið. Kursurin er 
fallin, so partabrøvini verða seld 
fyri undirkurs.

Og so tosar landsstýrið um at 
fáa útlendingar at gera íløgur í Før­
oyum...

Gloymið alt um tað. Við slík­
ari viðferð fer eingin at stóla upp 
á landsstýrið, so nevnið ikki orðið 
»privatisering« aftur – í øllum før­
um ikki sambandsmenn!

bóndafangað flogfelag

Landstýrið má gloyma 
alt um privatiseringar

Tá stjórin í innkrevjingar­
felagnum Intrum vaknaði 
gjáramorgunin var tað til 
eina snópisliga sjón. Tí um 
náttini hevði løgreglan ver­
ið í túninum hjá honum og 
klipt nummarpáturnar av 
bilinum hjá innkrevjingar­
felagnum, sum hevur ser­
merkta slagorðið »Ikki gera 
ikki nakað«. Um tað merkir, 
at tú ikki skalt gjalda veg­

skatt, ella »ikki skalt ikki 
gjalda vegskatt«, sigur søgan 
kanska nakað um.

Vit hava roynt fleiri ferð­
ir at fáa eina viðmerking frá 
Jákupi Bech Jensen, stjóra í 
Intrum, um innkrevjingar­
felagið, sum hevur spesial­

iserað seg í at plága fólk til 
at gjalda rokningar, er ein so 
ringur betalari, at neyðugt 
var hjá løgregluni at klippa 
pláturnar av bilinum á miðj­
ari nátt.

Men stjórin hevur ikki 
svarað okkum enn...

Intrum misti nummarpláturnar
Kringvarpið skal spara, og 
tí eru ikki ráð til at halda 
valfundir í sjónvarpinum. 
Hesum hevur kringvarps­
leiðslan boðað frá.

Men tey hava lovað, at 
tey nokk skulu koma kring 
landið kortini.

Vit hava hoyrt tveir val­
fundir sunnan úr Suðuroy 
hesa vikuna. Men tað undr­
unarsama við hesum val­
fundum hevur verið, at teir 
hava verið hildnir mitt um 
dagin!

Fólk í Suðuroy undrast – 
og rætt er, at tað av sonnum 
er lítil sómi hjá Kringvarpi­
num at vísa fólki kring 
landið, at tey skulu koma á 
valfund millum klokkan 13 
og 14 seinnapartar.

Hvør kann tað, hvussu 
nógv møta upp? Og hví 
kann Kringvarpið ikki ar­
beiða  um kvøldið?

Meðan Kringvarpsbuss­
urin koyrdi í Suðuroy, so 
vóru ikki færri enn trígg­
ir fundir í Havn í gjár, har 
flokkar løgdu fram sína 
valskrá. Fyrstu var Javnað­
arflokkurin longu klokkan 
hálvgum níggju. Næstur 
Miðflokkurin klokkan 10 
og síðani Tjóðveldi klokkan 
13:30.

Public Service kring­
varpið náddi ikki fyrsta 
fundin, og tí fingu hyggj­
arar hjá Degi og Viku ikki 
boðskapin frá frá Javnað­
arflokkinum, men bara frá 
Miðflokki og Tjóðveldi.

Kundi verið áhugavert 
at vita, um hetta var fyri at 
revsa mannin á pengakass­
anum. Tá privatu miðlarnir 
hava ráð, so hevur Kring­
varpið eisini ráð at møta hjá 
øllum flokkum, ella?

Valfundir í arbeiðstíð

Kanska er neyðugt, at 
onkur krevur pengar inn 

frá innkrevjingarvirkinum 
Inntriv, so tey ikki missa 
nummarpláturnar aftur

Uppstillaður?
Millum allar wanabe-politikararnar, sum hava hongt 
sínar grænar upp á gatur og stræti sæst eisini hendan 
plakatin. Men hvønn flokk stillar hesin upp fyri?

Taka 
ábyrgd av 
egnum landi
Arne Winthereig
kjak á síðu 29

Læra 
av veru­
leikanum
Jógvan við keldu
kjak á síðu 29


